
1 
 

Kata Pengalo – Ngalo Ras Momo 

========================== 
 

Turang ras senina i bas Tuhanta Jesus Kristus, selaku 

serayan Tuhan, ikataken kami mejuah-juah ras Selamat 

Wari Minggu man banta kerina. Man bandu kekelengen 

kami si sekali enda denga ngikuti kebaktin online enda, 

ikataken kami mejuah-juah. Keikutsertandu nambahi 

keriahen man banta kerina. I bas bena kebaktinta mari dage 

sidengkehken momo kerna perdalanen perpulungen Tuhan, 

bage pe rencana pelayanen gerejanta ku bas wari-wari si reh 

enda banci ioge ibas websiteta : 

www.gbkpbatangseranganmedan.or.id (Ngogeken Momo). 

Kata Penaruh 

=============== 
 

Turang ras senina i bas kekelengen Tuhanta Jesus Kristus, 

wari enda igelari Minggu Eksaudi si mabai kita ersikap 

guna ngalo-ngalo kerehen Kesah Si Badia kenca kita 

emperingeti Tuhan Jesus nangkih ku Surga. Amin gia IA 

enggo nangkih ku Surga, labo kita itandingkenNa 

melumang. Adi erlebuh kita man baNa tetap nge 

idengkehkenNa pingko-pingkonta. Sabab Jesus enggo 

erpadan mereken penampat man banta i bas ndalani 

perbeben geluhta. Erkiteken si e, sipetetap dage kinitekenta 

i bas erpengarapen man Dibata si setia. 
 

Erkata Lonceng          (Perp. Tedis) 
 

Rende 

KEE No. 205 : 1, 2(Serayan Kebaktin Bengket Ku Mimbar) 
 

“Rehlah Min O, Tuhan” 
 

1) Rehlah min o Tuhan, sikap kami k’rina, 

Ersembah man baNdu jenda. 

Nusurlah min Tuhan, bahan sikap k’rina,  

Ukur kami pe badia. 

O, Bapa, b’re gelah, daten pasu-pasu, Kami k’rina enda. 
 

2) Tuhan Dibatanta lit bas rumah enda 

Nembah kita k’rina baNa. 

Alu kehamaten mungkuklah man baNa, 

Kula, tendi pe kerina. 

Aloken kataNa ras pasu-pasuNa, UsekenNa banta. 

 



Kebaktin Minggu 

Tanggal 24 Mei 2020 

Minggu Exaudi : “Begiken Min Jahwe” 

 

3 Votum – Salam                              (Perp. Tedis) 

L 

 

 

 

 

 
 

P 

I bas gelar Dibata Bapa si mada kuasa, i bas gelar AnakNa Jesus 

Kristus si enggo erpadan nampati manusia ras i bas gelar Kesah 

Si Badia si mpengasup manusia tetap setia erlebuh mindo 

penampat man baNa. 

Labo kam Ku tadingken melumang, reh denga nge Aku mulihken 

ndahi kam. Amin. 
 

Amin ….. Amin ….. Amin …….   (iendeken) 

 

4 Berita Kerna Perbahanen Ras Sura-Sura Dibata   (Invocatio) 

L “O TUHAN, dengkehkenlah pemindonku kerna kinibujuren, 

perdiatekenlah pertotonku mindo penampat! Begikenlah 

pertotonku, i bas biberku nari si la lit i je penipu”  

(Masmur 17 : 1). 
 

Erpalasken Kata Dibata enda, sipuji IA arah ende-endenta :  

KEE No. 368 : 1, 2 “Si Puji Tuhan Dibatanta” 
 

1) Si puji Tuhan Dibatanta, kataken bujur baNa. 

Sabab Ia si merekenca, pasu-pasu man banta. 

Refrein : Mbelin ras mulia kekelengen  

Tuhan ibas doni enda. 

Ajari o Tuhan kami k’rina anakNdu, 

naksiken kerina perbahanenNdu. 
 

2) Geluh kami meriah tuhu, 

k’rina si k’rajangenNdu, 

Sabab kalak si nembah baNdu, 

Daten pasu-pasu, Reff … 

 

5 Kinata Kegeluhen Manusia                           (Perp. Kundul)      

L 

 

 

Mari bengket kita ku bas pertoton, maba kerina kecibal geluhta i 

bas kita ngaloken padan ras perkuah ateNa, nintalah sekalak-

sekalak i bas ukurta : “Ngaku aku o Tuhan, megati aku eraru ate 

i bas ndalani perbeben geluhku. Megati pe la aku saber i bas 



nimai penampat si ipadankenNdu. Genduari, salah lepakku 

enggo kugejap, dosangku pe rusur kuinget. Erdosa kal aku man 

baNdu, sabab kubahan si jahat i bas mataNdu, janah 

kinilabujuren kulakoken i bas geluhku. Emaka patut kal min aku i 

ukumNdu. Mekuah min ateNdu kempak aku. Peridi min aku maka 

masap kejahatenku, urasi min aku maka masap dosangku, Amin” 

(Masmur 51). 
 

Mari si pindo pengalemi dosa man Dibata arah ende-endenta :  

KEE No. 398 : 1, 2 “Erlebuh Aku Oh Tuhan” 
 

1) Erlebuh aku oh Tuhan, ibas kesusahenku. 

Dengkehken aku erlebuh. 

Man baNdu o Tuhanku, O Tuhan si erkuasa. 

Perdiateken aku, O Tuhan si erkuasa, perdiateken aku. 
 

2) La serta ras la gegehku, mbiar aru ateku 

bas toto ‘ku reh ngendesken, pusuhku baNdu Tuhan 

o Tuhan si perkuah, ola tundalken aku 

o Tuhan si perkuah, ola tundalken aku 

 

6 Berita Pengalemi Dosa                                       (Perp. Tedis)     

L 

 

 

 

Lias ate Dibata la kap ersibar, mbelin kal keleng ateNa man 

banta. Amin enggo pe kita mate i bas dosa, i pegeluhNa kita 

mulihi radu ras Jesus Kristus. Mbelin kap sura-sura Dibata gelah 

kita terkelin. Amin. 
 

Mari sipuji Tuhan erkiteken dosanta enggo ialemiNa, arah ende-

endenta : KEE No. 402 : 1, 2  
 

“Perban KekelengenNdu” 
 

1) Perban kekelengenNdu, tebusiNdu dosangku. 

Alu mambur darehNdu, geluhku jadi mbaru. 

Refrein : Asa ngasup gegehku, ku ikutken kataNdu. 

Yesus Kam si perkuah, ku puji ras ku sembah. 
 

2) Perban kekelengenNdu, ibabaiNdu dalanku 

ku dalan kesenangen, gelah aku terkelin Reff ... 

 

7 Kata Dibata                                                      (Perp. kundul) 

a Marilah sibegiken Kata Dibata si man ogenken ibas Minggu enda 



 

 

 

27:7 

L 

 

27:8 

P 

 

27:9 

L 

 

 

 

27:10 

P 

 

27:11 

L 

 

27:12 

P 

 

27:13 

L 

 

27:14 

P 

 

sini ibuat ibas Kitab Masmur 27 : 7 - 14. Mari siogeken  secara 

pegancih. Sibenaken pengogenta ……………  

 

O TUHAN, begiken min tupung aku erlebuh man baNdu, 

mekuah min ateNdu dingen aloi min aku! 

 

NiNdu, “Mari sembah Aku.” Ningku, “Minter aku 

reh, TUHAN.” 

 

Ola Kam cebuni man bangku, ola Kam nembeh man bangku aku 

suruh-suruhenNdu, ola min aku ipelawesNdu. Sabap Kam kap 

penampatku, ola tadingken aku. O Dibata, Kam kap si ngkelini 

aku. 

 

Aminna pe itadingken nande ras bapangku aku 

tapi TUHAN tetap si pekena-kena aku. 

 

O TUHAN, ajari aku nggeluh rikutken peratenNdu arah dalan si 

salang babai min aku sabap nterem kap imbangku. 

 

Ola endesken aku kempak musuh-musuhku, si nerang aku alu 

ngancam dingen alu saksi-saksi perguak. 

 

Tek aku maka kunanami me kiniulin TUHAN i bas kegeluhen 

enda. 

 

Ernalemlah man TUHAN. Teklah, tetapkenlah ukurndu. 

Ernalemlah man TUHAN. 

 

 

 

 

Ketuahen kalak si megiken kata Dibata, dingen si makekenca i 

bas geluhna si teptep wari, Haleluya. 
 

Ialoi perpulungen alu ngendeken : 
 

Haleluya ….  
 

Haleluya ….  
 

Haleluya …. 
 



b 
 

c 

 
 

d 

Ertoto guna Khotbah 
 

Khotbah : Matius 20 : 29 - 34. 

Tema    : “Erlebuh man Tuhan” 
 

Ertoto kenca khotbah 

 

8 Pengakun Kiniteken                             (Perp. Tedis) 

 Aku tek man Dibata Bapa si la ersibar kuasaNa, si nepa langit ras 

doni. 

Aku tek man Yesus Kristus anakNa si Tonggal Tuhanta, si jadi 

arah Kesah si Badia, tubuh i dur singuda-nguda nari si so 

keliamen, tergelar si Maria, si ngenanami kiniseran sangana 

pemerintahen Pontius Pilatus, nipakuken ku kayu persilang, mate 

je nari ikuburken, nusur ku doni kematen, peteluwariken keke 

ibas si mate nari, nangkih ku surga, perkundulna arah kemuhen 

Dibata Bapa si la ersibar KuasaNa, je nari reh me IA pagi 

ngeranaken si nggeluh ras si enggo mate.  

Aku tek man Kesah si Badia, janah lit sada Gereja si Badia, 

persadan kalak si Badia, pengalemi dosa, kinikeken kula, 

kegeluhen si rasa lalap. Amin.  

 

9 Persembahen                                                   (Perp. Kundul) 

L Seh me paksana kita guna ngendesken persembahen man Dibata. 

Kata Dibata si jadi palas i bas kita nehken persembahen enda e 

me : “O senina-seninangku, nginget perkuah ate Dibata si 

mbelin si isehkenNa man banta, kupindo man bandu: 

Endeskenlah kulandu man Dibata saja selaku persembahen si 

nggeluh rikutken si ngena ateNa” (Roma 12 : 1a). 
 

Iher kita perpulung persembahen, ras kita rende i bas :  

KEE No. 272 : 1, 2 “Ise Kin Kami Enda o, Bapa 
 

1) Ise kin kami enda o Bapa, maka kami ngasup mere baNdu. 

Labo ban gegeh kami o Bapa, lako mere man baNdu. 

Refrain : Kai pe si lit ibas kami o Bapa,  

e kap bekas pemereNdu man kami. 

Enda sada bagin Bapa, 

i persembahken kami. 

 



2) Ngataken bujur kami man baNdu,  

Arah pesembahen kami enda 

Alokenlah ras ipasu-pasuNdu 

Terpujilah gelarNdu. Reff …  
 

Pertoton Persembahen ras Syafaat  

 

10 Perpadanen Man Dibata                             (Perp. Tedis) 

L 

 

 
 

P 

 

 

 
 

L+P 
 

L 

Dibata labo pernah nadingken kam si sada i doni enda. Nggit nge 

kam ercikep padan Dibata, dingen makekensa jadi gegehndu i 

bas kegeluhenndu ? 
 

Aku erpadan o Tuhan, kupake me gegeh siipadankenNdu. 

Kuendesken geluhku itegu Kesah Si Badia, gelah ngasup aku 

erberita kerna kuasa ras kemulianNdu i bas kerina dampar 

geluhku. 
 

Amin. 
 

Sipeteguhi dage perpadanenta man Dibata, arah ende-endenta : 

KEE No. 203 : 1, 2 “Pasu-Pasu Ni Tuhanta” 
 

1) Pasu-pasu ni Tuhanta, Si nemani geluhta. 

Tiap wari seh man banta, La ersibar ngaruhNa. 

Aku pe, aku pe, Pasu-pasu aku pe. 
 

2) Salah dosa la terkira, Ngaku kami o, Tuhan. 

Ngadap kami k’rina enda, Alemilah o Tuhan. 

Aku pe, aku pe, alemilah aku pe. 
 

11 Pertoton Tuhan 

12 Pengutusen ras Pasu-Pasu Dibata  

L  Bengketlah ku bas kegeluhendu si teptep wari, tetapkenlah 

ukurndu ndalanken Padan Dibata si enggo sibegikendu. 

Alokenlah pasu-pasu idur Dibata nari : “Ipasu-pasu janah 

ikawali Dibata kam, siang ayo Dibata ersinasal ibabondu, janah 

melias ateNa ngenehen kam. Itatap Dibata ku kam, janah malem 

atena ibahanNa” Amin. 
 

 Ialoi perpulungen alu ngendeken : 
 

A..min     A….min  A  …..min 
 

 


